
 

Filmar la valada – segond tèmp 
Sara Rubeis 
Dins lo premièr numre de Pantai ai contat de la construccion d’un documentari en lenga d’òc, La memòria de 
l’aiga, amé protagonistas quarques abitants de la Val d’Estura, e de coma lo conte audiovisual dona la possibilitat 
d’alotjar deferents esgards sus la valada.  
Curiós de continuar lo nòstre pichòt viatge a l’aviron dai “quatre elements”, amé lo realizator e antropòlog 
Andrea Fantino, já autor dau film sobredich, avem provat a se questionar sai sens de la paraula “tèrra” a travèrs 
las estòrias de doas personas, que parlon occitan, gropaas a la Valada: Agnese e Luca. 
Agnese, dau 1962, a passat sa enfança au Sambuc, a fach lo licèu lingüistic a Coni (es istaa la primièra filha de 
la valada a vo aver fach!), s’es laureaa en lenga e literatura estrangièras a Turin e despí d’ans viu e mòstra francés 
as escòlas medias a Savilhan. L’occitan a acompanhat la vita d’Agnese despì qu’es naissua e sensa dobte es istat 
chausit coma lenga da continuar a parlar amé son enfant Erich. 
Luca, dau 1992, da pichòt a passat tantas istaas a Aison, un pauc da una nòna e un pauc da l’autra, a fach l’Institut 
d’Ostalaria e après a vivut defòra de l’Itàlia. Èira es guida escursionistica e resta a Sant Marc, una fraccion de 
Demont. Sa vita da pichòt èra entoraa da vòutz e figuras occitanas mas que a nel parlavon en italian; da garrion a 
pi pres consciéncia de voler parlar aquesta lenga e encui amé son paire arriba pus a parlar en n’autra manièra. 
Tèrra, paraula-element, mot qu’a tanti sens e nuanças.  
La tèrra que avem provat a enquistar a travèrs aquest film es pro aquela “ente se chamina, ente apilem li còrps”, 
mas es decò pròpi lo país d’origina, es la plaça d’enté se ven e envèrs la quala se torna, ente van li nòstri pensièrs, 
las atencions, li suenhs, amé la quala se bastís una relacion dins lo tèmp. Es una paraula que retorna a quarquaren 
de material, que se pòl truchar e imaginar au mesme tèmp.  
Una tèrra qu’es maire, coma la lenga que parlem, pròpi la lenga maire.  
Parièr es decò la Val d’Estura per Agnese e Luca: un espaci concrèt e ensèm ideal que s’combina amé la lenga 
occitana. 
Ma Tèrra, aquest lo títol dau nòu documentari, es istat aculhit amé projeccions bèn participaas en Valada e a 
començat son “tour” decò dins tèrras pus luènhas.  
Qui es enteressat a lo conóisser pòl nos escriure a cultura@vallestura.cn.it. 
 
 


